
COUNCIL  CONSEIL

OF EUROPE  DE L'EUROPE

Committee of Ministers
Comité des Ministres




Preporuka br. 13 ( Rec(2006)13)

Komitet ministara  državama članicama o pritvoru, uvjetima u pritvoru i zaštiti od zloupotrebe 

(Usvojio Komitet ministara 27. septembra 2006. na 974. sastanku zamjenika ministara)
Komitet ministara, u okviru odredbi člana 15.b Statuta Vijeća Evrope, 

Razmatrajući fundamentalni značaj pretpostavke nevinosti i prava na slobodu ličnosti;

Svjesni nepopravljive štete koju pritvor može prouzročiti osobama za koje se u konačnici utvrdi da su nevine ili koje budu oslobođene, kao i štetnog utjecaja koji pritvor može imati na održavanje odnosa u obitelji;

Uzimajući u obzir finansijske posljedice pritvora po državu, osobe na koje se isti odnosi i privredu općenito; 

Primjećujući značajan broj osoba koje se nalaze u pritvoru i probleme koji proističu iz prenatrpanosti zatvora;

Uzimajući u obzir sudsku praksu Evropskog suda za ljudska prava, izvještaje Evropskog komiteta za sprječavanje mučenja, nečovječnog ili ponižavajućeg postupanja ili kažnjavanja i mišljenja tijela Ujedinjenih naroda prosteklih iz sporazuma o zaštiti ljudskih prava;

Uzimajući u obzir Preporuku br.2 (2006.) (Rec 2) Komiteta ministara o Evropskim zatvorskim pravilima i Preporuku br. R (99) 22 Komiteta ministara o prenatrpanosti zatvora i inflaciji zatvorske populacije;

Razmatrajući potrebu osiguravanja da se mjera pritvora uvijek određuje samo u izuzetnim slučajevima i da je uvijek opravdana;

Imajući na umu ljudska prava i temeljne slobode svih osoba lišenih slobode i posebnu potrebu da osobe u pritvoru budu ne samo u stanju da pripreme svoju odbranu i održavaju obiteljske veze, nego i da ne budu držane u uvjetima koji su u suprotnosti sa njihovim pravnim statusom, što se zasniva na pretpostavci o nevinosti;

Uzimajući u obzir značaj koji se pridaje razvitku međunarodnih normi u vezi okolnosti u kojima je pritvor opravdan, procedure kojima se on određuje  ili produžava i uvjete u kojima se osobe drže u pritvoru, kao i mehanizme za efikasnu primjenu tih normi;

Preporučuje da vlade država članica šire i budu rukovođene u svom zakonodavstvu i praksi principima koji su navedeni u dodatku ovoj preporuci koja zamjenjuje Rezoluciju (65) 11 o pritvoru i  Preporuku br. R (80) 11 Komiteta ministara državama članicama u vezi  sa pritvorom prije suđenja. 

Dodatak uz Preporuku  br. 13 (2006)(Rec 13)
Pravila o određivanju pritvora, uvjetima u pritvoru i zaštiti od zloupotrebe

Preambula

Ova pravila imaju za cilj da se: 

a. postave striktna ograničenja na određivanje mjere pritvora;

b. ohrabri korištenje alternativnih mjera kadgod je moguće;

c. zahtijeva da mjeru pritvora, produženje pritvora i alternativne mjere  određuje sudska vlast;

d. osigura da se pritvorene osobe drže u uvjetima i pod režimom koji odgovara njihovom pravnom statusu koji je zasnovan na pretpostavci o nevinosti;

e. zahtijeva osiguravanje odgovarajućih prostornih uvjeta i njihovo adekvatno upravljanje; 

f. osigura uspostavljanje efikasne zaštite u slučaju eventualnog kršenja ovih pravila. 

Ova pravila odražavaju ljudska prava i temeljne slobode svih osoba, a naročito zabranu mučenja i nečovječnog ili ponižavajućeg postupanja, pravo na pravično suđenje i pravo na slobodu i sigurnost i na poštivanje privatnog i porodičnog života.       

Ova pravila se primjenjuju na sve osobe osumnjičene da su počinile neko djelo i posebno uključuju maloljetne osobe i one koje spadaju u naročito ugrožene kategorije.

I.
Definicije i opći principi 

Definicije
1. [1] ‘Mjera pritvora’ je svaki period pritvaranja osumnjičene osobe koji odredi sud prije izricanja osude. Također uključuje i svaki period pritvaranja u skladu sa pravilima koja se odnose na međunarodnu sudsku saradnju i izručenje, i podliježe njihovim specifičnim zahtjevima. Ne uključuje policijsko lišenje slobode ili lišenje slobode nekog drugog ovlaštenog lica zaduženog za provođenje zakona (ili nekog drugog ovlaštenog lica) radi ispitivanja. 

[2] ‘Mjera pritvora ’ također uključuje i svaki period pritvaranja nakon osude, kad god se osobe koje ili čekaju na izvršenje kazne, ili potvrdu osude ili kazne i  dalje tretiraju kao neosuđene.

[3] ‘Pritvorenici’ su osobe koje se nalaze u pritvoru i koje još uvijek ne služe kaznu zatvora, ili osobe koje su pritvorene po bilo kojem drugom osnovu.

2. [1] ‘Alternativne mjere’ u odnosu na  mjeru pritvora mogu uključivati naprimjer: obavezu pojavljivanja pred pravosudnim organom, ako i kad  je to potrebno, nemiješanje u tok pravde i neangažiranje u nekom konkretnom ponašanju, uključujući profesionalni ili  poslovni angažman; obavezu dnevnog ili periodičnog prijavljivanja sudskim organima, policiji ili drugim organima; obavezu prihvatanja nadzora ovlaštene službe koju postavi sudski organ; obavezu podvrgavanja elektronskom praćenju; obavezu boravka na određenoj adresi, sa ili bez uvjeta u odnosu na sate koje osoba mora provesti na toj adresi; obavezu nenapuštanja ili ulaska u određena mjesta ili područja bez odobrenja; obavezu nesastajanja sa određenim osobama bez odobrenja; obavezu predavanja putnih isprava ili drugih osobnih dokumenata; obavezu podnošenja finansijskih ili drugih oblika garancije u vezi ponašanja do suđenja. 

[2] Kadgod je to u praksi izvodivo, alternativne mjere se primjenjuju u onoj državi u kojoj osumnjičena osoba ima prebivalište, ako to nije država u kojoj je navodno počinjeno krivično djelo.

Opći principi

3. [1] U pogledu pretpostavke nevinosti i pretpostavke u korist slobode, mjera pritvora protiv osoba osumnjičenih za neko djelo je prije izuzetak nego pravilo. 

[2] Ne postoji zakonska obaveza po kojoj osobe osumnjičene za neko djelo (ili posebne kategorije takvih osoba) moraju biti pritvorene. 

[3] U pojedinim slučajevima, pritvor se primjenjuje samo kada je strogo neophodan i kada predstavlja krajnju mjeru; mjera pritvora se ne primjenjuje u svrhe kažnjavanja.

4. Postojaće najširi mogući opseg alternativnih, manje restriktivnih mjera u odnosu na ponašanje osumnjičenika, kako bi se izbjegla neodgovarajuća primjena mjere pritvora.

5. Pritvorene osobe podliježu uvjetima koji su primjereni njihovom pravnom statusu; ovo znači da ne postoje ograničenja osim onih koja su neophodna u vođenja sudskog postupka, sigurnosti institucije, sigurnosti zatvorenika i uposlenih i zaštiti prava drugih i, naročito, ispunjavanju standarda Evropskih zatvorskih pravila i drugih pravila postavljenih u III dijelu ovog teksta.

II.
Primjena mjere pritvora 
Opravdanost

6. Mjera pritvora se generalno primjenjuje samo u odnosu na osobe osumnjičene da su počinile neko krivično djelo za koje se može izreći kazna zatvora.

7. Mjera pritvora je moguća samo ako su sva četiri dolje navedena razloga ispunjena:

a. postoji osnovana sumnja da su on ili ona počinili neko krivično djelo; i  

b. postoje značajni razlozi da se vjeruje da će on ili ona, ukoliko bude pušten/a na slobodu, ili  (i) pobjeći, ili (ii) počiniti neko teško krivično djelo, ili (iii) miješati se u tok sudskog postupka, ili (iv) predstavljati ozbiljnu prijetnju javnom redu; i

c. ako nije moguće primijeniti alternativne mjere kako bi se otklonili razlozi navedeni pod b.; i 

d. ako je ovo korak koji se poduzima kao dio krivičnog postupka

8. [1] Kako bi se utvrdilo da li postoje razlozi iz Pravila 7b., ili nastavljaju da postoje, kao i da li se mogu na zadovoljavajući način otkloniti primjenom alternativnih mjera, sudski organi odgovorni za određivanje mjere pritvora primijenit će objektivne kriterije prilikom određivanja mjere pritvora, a ako je pritvor već određen, prilikom produženja pritvora. 

[2] Teret utvrđivanja postojanja značajnog rizika, kao i nemogućnost njegovog otklanjanja počiva na tužiteljstvu ili na istražnom sucu.

9. [1] Određivanje svakog rizika zasniva se na okolnostima svakog predmeta pojedinačno, s tim da se posebna pažnja posvećuje: 

a.
prirodi i težini navodnog djela; 

b.
potencijalnoj kazni u slučaju osude; 

c.
starosnoj dobi, zdravstvenom stanju, karakteru, porijeklu i osobnim i socijalnim okolnostima osobe, naročito njegovim ili njenim vezama sa zajednicom; i 

d.
ponašanju osobe, posebno pitanja kako su on ili ona ispunjavali  neke obaveze koje su im eventualno nametnute tokom prethodnog krivičnog postupka. 

[2] Činjenica da osoba u pitanju nije državljanin ili nema neke druge veze sa državom u kojoj se pretpostavlja da je izvršeno krivično djelo nije sama po sebi dovoljna da se zaključi kako postoji rizik od bijega.

10. Kadgod je moguće treba izbjegavati mjeru pritvora u slučaju osoba osumnjičenih za neko krivično djelo ukoliko takve osobe imaju prvenstvenu birgu za djecu
11. Kod odlučivanja o produžetku pritvora, treba imati na umu da su određeni dokazi zbog kojih se takva mjera činila odgovarajućom, ili zbog kojih se alternativna mjera činila neodgovarajućom, vremenom postali  manje obavezujući.

12. Kršenje alternativnih mjera može podlijegati sankcijama, ali i ne opravdava automatski primjenu mjere pritvora prema nekome. U takvim slučajevima zamjena alternativnih mjera mjerom pritvora zahtijeva posebne razloge.

Sudsko odobrenje

13. Odgovornost određivanja mjere pritvora, njenog produžavanja i određivanje alternativnih mjera spadaju u nadležnost sudskih organa. 

14. [1] Nakon što je službenik za provedbu zakona (ili bilo koja druga osoba ovlaštena za to) inicijalno lišio slobode neku osobu, takva osoba osumnjičena za izvršenje nekog krivičnog djela bit će odmah izvedena pred sudsku vlast u svrhu odlučivanja da li je ovo lišenje slobode opravdano ili ne, da li je potrebno produženje ove mjere, da li osumnjičena osoba ostaje u pritvoru ili se trebaju primjeniti alternativne mjere. 
[2] Vrijeme između inicijalnog lišenja slobode i izvođenja pred takvu vlast najbolje bi bilo da ne bude duže od četrdestetosam sati, a u mnogim slučajevima može biti dovoljno i mnogo kraće vrijeme. 

15. U slučaju izvanredne situacije, u smislu člana 15. Evropske konvencije o ljudskim pravima, vrijeme između inicijalnog lišenja slobode i izvođenja pred sudsku vlast  u vezi sa pritvorom neće biti duže od sedam dana, osim ako je apsolutno nemoguće održati saslušanje.

16. Sudska vlast odgovorna za određivanje mjere pritvora  ili njeno produženje, kao i za određivanje alternativnih mjera, dužna je održati saslušanje i donijeti odluku o ovim pitanjima bez odlaganja.

17. [1] Sudska vlast periodično preispituje da li i dalje postoji opravdanost mjere pritvora i i naređuje puštanje na slobodu osumnjičenog za neko djelo ukoliko ustanovi da jedan ili više uvjeta iz Pravila 6 i 7 a, b, c i d nisu više ispunjeni. 

[2] Vrijeme između preispitvanja obično ne smije biti duže od mjesec dana, ukoliko osoba nema pravo da u bilo koje vrijeme, podnese zahtjev za puštanje na slobodu koji će biti razmotren.    

[3] Obaveza je organa gonjena ili istražnog sudskog organa da osigura da dođe do takvih preispitivanja, i u slučaju da  organ gonjenja ili istražni sudski organ nisu podnijeli zahtjev za produženje mjere pritvora, osoba koja je podvrgnuta takvoj mjeri bit će automatski puštena na slobodu.

18. Svaka osoba kojoj je određena mjera pritvora, kao i svaka osoba kojoj je produžen pritvor ili određena alternativna mjera, ima pravo na žalbu potiv takve odluke i obavještava se o tom pravu prilikom određivanja te mjere.
19. [1] Osoba kojoj je određena mjera pritvora ima posebno pravo da se po ubrazanoj proceduri raspravi zakonitost njegovog pritvora. 

[2] Ovo pravo može biti zadovoljeno kroz periodično preispitivanje mjere pritvora gdje je moguće da sva pitanja relevantna za ovo preisitivanje budu razmotrena.  
20. Postojanje izvanrednih okolnosti, u smislu člana 15 Evropske Konvencije o ljudskim pravima, ne utiče na pravo pritvorene osobe da osporava zakonitost mjere pritvora . 

21. [1] Svaka sudska odluka kojom se određuje mjera pritvora, produženje pritvora ili nametanje alternativnih mjera mora biti obrazložena, a osoba na koju se takva odluka odnosi mora dobiti jedan primjerak tog obrazloženja. 

[2] Samo u izuzetnim okolnostima obrazloženje neće biti objavljeno istog dana kada je odluka donesena.

Trajanje
22. [1] Mjera pritvora može biti produžena jedino u slučaju da su zadovoljeni svi uvjeti iz Pravila 6 i 7. 

[2] U svakom slučaju njeno trajanje ne smije prekoračiti, niti bi trebalo biti neproporcionalno, u odnosu na kaznu koja može biti izrečena za konkretno djelo.

[3] Mjera pritvora ne smije u bilo kojem slučaju kršiti pravo pritvorene osobe na suđenje u razumnom roku.

23. Ukoliko je propisan maksimalni period trajanja pritvora, to ne smije biti razlog da se u redovnim vremenskim periodima ne razmotri stvarna potreba za njegovo produženje u vezi sa okolnostima svakog pojedinačnog slučaja. 

24. [1] Dužnost organa gonjenja ili istražnog sudskog organa je da postupa sa dužnom revnošću u vođenju istrage i da osigura stalno preispitivanje postojanja razloga za zadržavanje u pritvoru. 

[2] Prioritet se daje onim predmetima koji se odnose na osobe koje se nalaze u pritvoru.

Pomoć advokata, prisustvo osobe koja je u pitanju i prevođenje 

25.
[1] Osoba se odmah obavještava na jeziku koji razumije o namjeri i razlozima određivanja mjere pritvora. 

[2] Osoba za koju se traži određivanje mjere pritvora ima pravo na pomoć advokata u tom postupku, kao i pravo na odgovarajuću mogućnost da se posavjetuje sa svojim advokatom radi pripreme svoje odbrane. Ova osoba se obavještava o ovom pravu blagovremeno i na jeziku koji razumije kako bi se ova prava mogla praktično i realizovati.

[3] Troškove advokata u ovom postupku snosiće država, ukoliko nije u mogućnosti da ih snosi sama osoba čije se zadržavanje u pritvoru traži. 

[4] Postojanje izvanrednih okolnosti u smislu člana 15 Evropske konvencije o ljudskim pravima u pravilu ne bi trebalo utjecati na pravo na advokata i konsultacije sa njim u vezi sa postupkom vezanim za pritvor.
26. Osobi čiji se pritvor traži i njenom advokatu bit će osiguran blagovremen pristup dokumentaciji relevantnoj za takvu odluku.   

27. [1] Osoba koja je strani državljanin i protiv koje se traži izricanje mjere pritvora ima pravo na blagovremeno obavještavanje konzula te zemlje o takvoj mogućnosti kao bi mogla dobiti savjet ili pomoć od njega ili nje. 

[2] Ovo pravo, kadgod je to moguće, imaju i osobe koje imaju i državljanstvo zemlje u kojoj se traži određivanje  pritvora i državljanstvo neke druge zemlje.

28. Osoba za koju se traži određivanje mjere pritvora ima pravo da prisustvuje postupku u kojem se određuje pritvor. Pod određenim uvjetima ovaj zahtjev može biti zadovoljen korištenjem odgovarajućih video veza.

29. Država će snositi troškove odgovarajućih usluga sudskog tumača u postupku određivanja pritvora, kada osoba kojoj se pritvor određuje ne razumije i ne govori jezik koji se obično koristi u ovim postupcima.

30. Osobama koje prisustvuju postupku u kojem se određuje mjera pritvora pruža se prilika da se operu i, u slučaju muških zatvorenika, da se obriju ukoliko nema rizika od značajne promjene njihovog uobičajenog izgleda.

31. Gore navedena Pravila primjenjuju se i na produženje mjere pritvora.
Obavještavanje porodice 
32. [1] Osoba za koju se traži određivanje (ili produženje) mjere pritvora ima pravo da njegova/njena porodica bude blagovremeno obavještena, o datumu i mjestu održavanja postupka u vezi sa određivanjem mjere pritvora, ukoliko to ne bi predstavljalo ozbiljan rizik za pravično vođenje postupka ili za nacionalnu sigurnost.

[2] U svakom slučaju odluka o stupanju u kontakt sa članovima porodice je na osobi za koju se traži određivanje (ili produženje) mjere pritvora, osim ukoliko on ili ona nema pravnu sposobnost da donesu takvu odluku ili ako za to postoje neki drugi opravdani razlozi.  

Uračunavanje vremena provedenog u pritvoru u zatvorsku kaznu 

33. [1] Period proveden u pritvoru prije osuđujuće presude, gdjegod da je proveden, odbija se od dužine kasnije izrečene kazne zatvora 

[2] Svaki period vremena provedenog u pritvoru može se uzeti u obzir kod određivanja kazne, ukoliko to nije kazna zatvora.

[3] Priroda i trajanje prethodno određenih alternativnih mjera može se jednako uzeti u obzir i prilikom određivanja kazne.

Odšteta
34. [1] Treba uzeti u razmatranje dodjeljivanje naknade štete osobama koje su bile u pritvoru, a nisu bile osuđene za djelo zbog kojeg su bile pritvorene; ova naknada štete može pokrivati gubitak prihoda, gubitak zbog propuštene mogućnosti zarade i moralno obeštećenje.  

[2] Naknada štete se ne može zahtijevati kada se ustanovi ili da je osoba koja je pritvorena  svojim ponašanjem aktivno doprinijela osnovanosti sumnje da je počinila neko djelo ili da je namjerno ometala istragu navodnog djela.

III.
Uvjeti u pritvoru

Opće

35. Uvjeti u pritvora u Pravilima u tekstu koji slijedi podliježu Evropskim zatvorskim pravilima.  

Odsustvo iz ustanove u kojoj se izvršava mjera pritvora

36. [1] Pritvorena osoba može napustiti pritvorsku ustanovu samo iz razloga daljnje istrage, ukoliko to odobri sudac ili tužitelj ili uz izričitu saglasnost pritvorene osobe i samo na ograničen vremenski period. 

[2] Po povratku u pritvorsku ustanovu, pritvorena osoba se podvrgava što je prije moguće, na vlastiti zahtjev, detaljnom fizičkom pregledu koji obavlja liječnik ili, u izuzetnim slučajevima, kvalificirano medicinsko osoblje.

Nastavak liječenja

37.  [1] Pritvorenim osobama bit će obezbijeđeno nastavljanje neophodnog medicinskog ili stomatološkog tretmana na kojem su bili prije dolaska u pritvor, ako tako odluči liječnik ili stomatolog u pritvorskoj ustanovi, ako je moguće u konsultaciji sa liječnikom ili stomatologom pritvorene osobe.  

[2] Pritvorenim osobama se omogućava da konsultiraju ili da ih liječi vlastiti liječnik ili stomatolog, ako je to potrebno iz medicinskih ili stomatoloških razloga. 
[3] Odbijanje zahtjeva pritvorene osobe za konsultaciju vlastitog liječnika ili stomatologa mora biti obrazloženo.   

[4] Pritvorska ustanova ne snosi troškove nastale na ovaj način.  

Prepiska

38. U normalnim okolnostima nema ograničenja na broj pisma koje šalje ili prima pritvorena osoba. 

Glasanje

39. Pritvorene osobe imaju pravo glasanja na javnim izborima i referendumima tokom perioda pritvora.
Obrazovanje

40. Mjera pritvora ne smije nepropisno prekidati obrazovanje djece ili mladih ili se nepropisno miješati u pristup naprednijem obrazovanju.

Disciplina i kažnjavanje
41. Nikakva discplinska kazna nametnuta pritvorenoj osobi nema utjecaja na dužinu pritvora i ne smije se miješati u pripremu njegove ili njene odbrane. 

Mjera smještanja u samicu ne smije utjecati na pristup advokatu i dopušta minimum kontakata sa porodicom koja se nalazi izvan pritvorske ustanove. Ona ne bi trebala utjecati na uvjete pritvora koje pritvorena osoba ima u pogledu spavanja, fizičke vježbe, higijene, pristupa materijalu za čitanje i odobrenim vjerskim predstavnicima. 

Osoblje uposleno u pritvorskoj ustanovi 

42. Osoblje koje radi u pritvorskoj ustanovi bira se i obučava tako da može u potpunosti voditi računa o posebnom statusu i potrebama osoba u pritvoru

Postupak po pritužbi 

43. [1] Osobe koje se nalaze u pritvoru imaju otvorene mogućnosti ulaganja pritužbe, unutar i van pritvorske ustanove i imaju pravo na povjerljiv pristup odgovarajućem tijelu ovlaštenom da rješava takve pritužbe.  

[2] Ovo su dodatne mogućnosti uz sva druga prava na pokretanja postupka. 
             [3] Pritužbe se rješavaju što je moguće brže. 

